
Namminersorlutik Oqartussat Stockholmimi nunani tamalaani isumaqatigiissummut tunngatillugu 
Kalaallit Nunaannut nangaassuteqarneq atorunnaarsissagaat pillugu Inatsisartut 
aalajangiiffigisassaattut siunnersuut. 

 

(Nunalerinermut, Imminut pilersornermut, Nukissiuutinut Avatangiisinullu Naalakkersuisoq) 

 

Siumumiit siunnersuummut soqutiginartumut qujalluta imatut oqaaseqaateqassaagut: 

Avatangiisini toqunartut arrortikkuminaatsut,arriitsumillu arroriartortartut uumassusilinnilu 
siammasissumik katersuuttartut,naggataagullu nerisaqarnitsigut inunnut annguttartut 
peqqissutsimullu sunniisinnaanerat eqqarsaatigalugu sapinngisamik ersarissumik tunaartaqarluta 
sammivimmut ilaatinneqarnissarput soqutigisaraarput,taamaattumillu Nunarput eqqarsaatigalugu 
nangaassuteqarnerup atorunnaarsinneqarnissaanut aalajangiinissami peqataassalluta 
oqaatigerusupparput 

Pinngoqqaatit arrortikkuminaatsut POP-imik taaneqartut peqqissutsimut ulorianaateqartut 
ilisimaneqarpoq,tamanna nerisaqarnikkut misissuisarnerni takussutissaqarpoq soorlu: Kalaaliminernik 
nerisaqarfiunerusuni,aammalu illoqarfinni annerusuni nerisaqariaaseq  allaanerusoq eqqarsaatigalugu 
takussutissaqarpoq piffinni kalaaliminertorfiunerusuni arrortikkiminaatsunik timikkut akoqassuseq 
annerusoq,tamannalu nappaatinut soorlu kræfteqalersinnaanermut qaninnerulersitsisinnaasoq 
naqissuserneqarnikuuvoq 

Ilanngulluguttaaq taaneqarpoq ilaatigut illuliornermut atortussani PCB piusoq,tamannalu 
ilungersunartutut tinguneqartariaqartoq isumaqarfigaarput 

Tamatumap ilutigisaanik avatangiisitta minguinnerunissaanik suliniuteqarnerup ingerlavartumnik 
atuuttuarnissaa,naleqqussartuarnissaalu pisariaqartutut isigaarput,tassami sapinngisamik 
avatangiisinut arrortikkuminaatsunik mingutsitsinerup millisartuarnissaanut peqataanissarput 
pingaaruteqarmat 

Pinngortitarsuatta nalissaqanngitsup tunniussinnaasai siammasissut nerisaqarnitsinni 
pinngitsoorsinnaanngisatta sapinngisamik peqqinnartuunissaat pingaartorujussuartut 
isigaarput,taamaattumillu mingutsitsinerup millisarneqarnissaanut peqataanissarput 
avaqqunneqarsinnaanngilaq 

Manna nunat amerlasuut isumaqatigiissummut peqataalersimapput pisariaqarporlu aamma nunatta 
akisussaaffimmik tingusilluni peqataalernissaa, silarsuarmioqatigiinnummi aamma avatangiisinut 
mingutsitsinerup millisarneqarnissaanut peqataanerput takutittariaqarparput ,nuna nalissaqanngitsoq 
nerisassallu avatangiisitta tunniussinnaasaasa peqqinnartuujuarnissaat pillugu 
suliniuteqartuarnissamut takussutissiiuarnissarput pingaaruteqarpoq,tassuunakkummi avammut 



 

 

nittarsaassisinnaanerput ersarissoq takutittuartariaqarparput suliniartuugatta nunamut 
minguitsumut,avatangiisinut minguitsunut,nerisassaatitsinnut minguitsunut,innuttaasunut 
avatangiisiminnik minguitsumik tulluusimaarinnittunut 

 Taamatut oqaaseqarluta aappassaarinninnginnermi ataatsimiititaliami susaasaqartumi 
suliarineqarnissaa innersuupparput 

Jens Kristian Therkelsen, Siumut 


